






















































































40 महारानी चेलना 
  

सातवाँ दृश्य 

श्रेणिक द्वारा जैनधर्म की विजय घोषणा 
( बड़े ही धूमधाम से पंच कल्याणक महोत्सव सम्पन्न होता है, 

और जैनधर्म की विशाल रथयात्रा निकाली जाती है, जिसे देखकर 
सम्पूर्ण प्रजा अपने को धन्य मानने लगती है, और इसका सम्पूर्ण 
श्रेय महारानी चेलना को देते हुए आपस में उनकी प्रशंसा करने 
लगते हैं। तभी राजा श्रेणिक भी खड़े होकर घोषणा करते हैं। ) 

श्रेणिक--धर्मप्रेमी समाज | आज मैं नयी बात विज्ञापित करता 

हूँ। आप सभी जानते हो कि मैं अभी तक बौद्धमत का अनुयायी 
था, परन्तु अब मुझको महारानी चेलना के प्रताप से सत्य वस्तु 

स्वरूप की पहचान हुई है और परम-पावन जैनधर्म की प्राप्ति हुई 

है। श्री जिनेद्ग भगवान का शासन ही इस संसार में शरणभूत है। 
अभी तक अक्ञान में मैंने ऐसे पवित्र जैनधर्म का अनादर किया, 

उसका मुझको बहुत पश्चात्ताप हो रहा है। अब मैंने बौद्धधर्म 
छोड़कर जैनधर्म को स्वीकार किया है। अब सर्वज्ञ भगवान ही मेरे 

इष्टदेव हैं और बीतरागी निर्ग्रन्थ मुनिराज ही मेरे गुरु हैं। अब से 
राजधर्म भी जैनधर्म ही रहेगा और राजमहल के ऊपर जैनधर्म का 

ही झण्डा फहरायेगा। (झण्डा हाथ में लेकर ऊँचा करते हैं; पुष्पवृष्टि 

होती है, बाजे बजते हैं।) 

सभाजन- धन्य हो | धन्य हो महाराज !! आप धन्य हो !! ! 
( एक साथ हर्षनाद ) 

चेलना--( खड़ी होकर) धर्मप्रेमी बन्धुओ ! महाराज ने जैनधर्म 

के स्वीकारने की सूचना दी है, इससे मुझको अपार हर्ष हो रहा है। 

इस जगत में कल्याणकारी एक जैनधर्म ही है। इस घोर संसार में 

सज्जनों को शरणभूत एकमात्र यह जैनधर्म ही है। हे भव्यजीवो ! 
यदि आप इस भव- भ्रमण के दु:ख से थक चुके हो और आत्मा 
की मोक्षदशा प्रकट करना चाहते हो तो इस सर्वज्ञ प्रणीत जैनधर्म 

की शरण में आओ। 

दीवानजी-- (खड़े होकर) महाराज और महारानी ने इस 

जैनधर्म सम्बन्धी जो सूचना दी है, उससे मुझको अत्यन्त आनन्द 

हो रहा है। अब इस संसार-समुद्र से छूटने के लिये में भी अत्यन्त 
उल्लासपूर्वक जैनधर्म को स्वीकार करता हूँ। अपने महाराज ने 
अनेक प्रकार से परीक्षा करके जैनधर्म को स्वीकार किया है, 

इसलिए समस्त प्रजाजन भी स्वयं आत्महित के लिये इस जैनधर्म 

को स्वीकार करो--ऐसी मेरी अन्त:करण की भावना है। 

सैनिक-- (हाथ जोड़कर ) महाराज ! मैं जैनधर्म को स्वीकार 

करता हूँ । 

सैनिक--( हाथ जोड़कर) मैं भी जैनधर्म को स्वीकार करता हूँ। 

( बौद्ध गुरु आते हैं। ) 

बौद्ध गुरु-- (हाथ जोड़कर, गद्गद भाव से) महाराज! हमको 
क्षमा करो । हमने अभी तक दंभ करके आपको ठगा। ओरे रे ! पवित्र 

जैनधर्म की FI करके हमने घोर पाप का बंध किया। राजन् 

अब हमें हमारे पापों का पश्चात्ताप हो रहा है। हमारे पापों को क्षमा 

करो। हमारा उद्धार करो । अब हम जैनधर्म की शरण लेते हैं। 

( श्रेणिक राजा चेलना के सामने देखते हैं। ) 

चेलना--महाराज ! अब आपको इस सत्य की सच्ची पहिचान 

हुई है, यह आपका सद्भाग्य है | जैनधर्म तो पावन है । इसकी शरण 
में आये पापी प्राणियों का भी उद्धार हो जाता है। 

बौद्ध गुरुू-- (हाथ जोड़कर ) देवी | हमारे अपराध को क्षमा 
करो। हम भ्रम में थे। आपने ही हमारा उद्धार किया है । कुमार्ग को 
छुड़ाकर आपने ही हमको सचे मार्ग में स्थापित किया है । माता ! 
आपका उपकार हम कभी नहीं भूलेंगे। 

( मंच पर नगरसेठ आता है। ) 

दीवानजी--लो, ये नगरसेठ भी पधार गये। 

श्रेणिक--पधारो नगरसेठ ! पधारो | 

नगरसेठ-महाराज ! मैं एक मंगल बधाई देने आया हूँ। चेलना 
माता के प्रताप से आपने जैनधर्म अंगीकार किया--इस समाचार 
से सम्पूर्ण नगरी में आनन्द फैल गया है, सम्पूर्ण नगरी जैनधर्म के 
जयकारे से गुंजायमान हो रही है । महाराज ! मुझको यह बताते हुए 
बहुत आनन्द हो रहा है कि सम्पूर्ण नगरी के समस्त प्रजाजन जैनधर्म 
अंगीकार करने को तैयार हो गये हैं। आज से मैं और समस्त प्रजाजन 
जैनधर्म को स्वीकार करते हैं। 

चेलना--अहो ! धन्य है, एक-एक प्रजाजन धन्य है। 

नगरसेठ--महराज ! दूसरी बात यह है कि समस्त प्रजाजनों 
को महापवित्र जैनधर्म की प्राप्ति चेलना माता के प्रताप से ही हुई 

है, इसलिए हम इनका सम्मान करते हैं और उन्हें समस्त प्रजा की 

धर्ममाता के रूप में स्वीकार करते हैं। 

( हर्षनाद ) 

  श्रेणिक--बराबर है सेठजी ! मुझको और समस्त प्रजा को 
महारानी के प्रताप से ही जैनधर्म की प्राप्ति हुई है। आपने उनका 
सम्मान किया है, वह योग्य ही है। 

( दूर से या पर्दे से वाद्ययंत्रों का नाद। ) 

( सामने से श्रीमाली प्रवेश करता है। ) 

माली--बधाई, महाराज बधाई ! 

महाराज! सबको आनन्द उत्पन्न हो, ऐसी बधाई लाया हूँ। 

त्रिलोकीनाथ देवाधिदेव भगवान श्री महावीर परमात्मा का समवसरण 
सहित अपनी नगरी के उद्यान में पदार्पण हुआ। 

( श्रेणिक सहित सब खड़े हो जाते हैं। ) 

श्रेणिक-- अहो ! भगवान पधारे !| धन्य घड़ी ! धन्य भाग्य! 
नमस्कार हो त्रिलोकीनाथ भगवान को !! 

(जरा-सा चलकर ) नमोअस्तु ! नमोस्तु ! नमोस्तु ! !! 

चेलना--अहो, धन्य अवतार! साक्षात् भगवान मेरे आँगन में 

पधारे | मेरे हृदय के हार पधारे । हृदय के हार आओ । त्रिलोकीनाथ 

पधारो | सेवक को पावन करके भव से पार उतारो। 

अभय--अहो, मेरे नाथ पधारे ! मुझको इस संसार समुद्र से 
छुड़ाकर मोक्ष में ले जाने के लिये मेरे नाथ पधारे। 

चेलना--चलो महाराज ! हम भगवान के दर्शन करने चलें, 

और भगवान का दिव्य उपदेश प्राप्त कर पावन होवें। 

श्रेणिक--हाँ, देवी चलो ! सम्पूर्ण नगरी में मंगल भेरी बजवाओ 
कि सब जन भगवान के दर्शन करने के लिये आयें। लो माली ! 

यह आपको बधाई का इनाम । 

( राजा गले में से हार आदि निकालकर देते हैं और तत्काल ही 
समस्त प्रजाजनों के साथ बड़े ही धूमधाम से हाथ में पूजा की थाली 
लेकर प्रभु दर्शन को चले जाते हैं। ) 

चलो चलो, सब हिल-मिल कर आज, 

महावीर वन्दन को जावें। 

चलो चलो, सब हिल-मिल कर आज, 

प्रभुजी के वन्दन को जावें। 
गाजे -गाजे जिनधर्म की जयकार, 

वैभारगिरि पर जावें। 

€ गाते-गाते जाते हैं और पर्दे के पीछे जाकर फिर आते हैं। रास्ते 
में दूसरे अनेक मनुष्य साथ में मिल जाते हैं। पर्दा ऊँचा होता है और 
भगवान दिखते हैं। ) 

श्रेणिक--बोलिये, महावीर भगवान की जय ! 

( सब वन्दन करके बैठते हैं। स्तुति करते हैं। ) 

मंगल स्वरूपी देव उत्तम हम शरण्य जिनेश जी। 
तुम अधमतारण अधम मम लखि मेट जन्म कलेश जी॥ 
संसृतिभ्रमण से थकित लरिबि निजदास की सुन लीजिये। 
सम्यक् दरश वर ज्ञान चारित पथविहारी कीजिये॥ 

चेलना--3» हीं भगवान श्री वर्धमान जिनेन्द्रदेबचरणकमल- 
पूजनार्थ अर्ध्य निर्वपामीति स्वाहा । 

( थोड़ी देर के लिये एकदम शान्ति छा जाती है। ) 

श्रेणिक--( खड़े होकर ) हे प्रभो ! आत्मा की मुक्ति का मार्ग 
क्या है ? कृपया हमें बताकर कृतार्थ करें। 

( पर्दे में से दिव्यध्वनि की आवाज आती है। ) 

द्रव्य-गुण-पर्याय से जो जानते अरहंत को। 

वे जानते निज आत्मा दृगमोह उनका नाश हो॥ 

अहो जीवो ! द्रव्य से, गुण से और पर्याय से अरिहन्त भगवान 

के स्वरूप को जो जीव जानता है, वह आत्मा का वास्तविक स्वरूप 

जानता है और उसक दर्शनमोह अवश्य क्षय को प्राप्त होता है। 

हे जीवो! आपका आत्मा भी अरिहन्त भगवान जैसा ही है। 

जैसा अरिहन्त भगवान का स्वभाव है, वैसा ही तुम्हारा स्वभाव है। 
उस स्वभाव सामर्थ्य को आप पहचानो, उसकी प्रतीति करो | यह 

ही मुक्ति का मार्ग है। समस्त अरिहन्त भगवन्तों ने ऐसे ही मार्ग को 
अपनाकर मुक्ति प्राप्त की है और जगत को भी ऐसा ही मुक्ति के 
मार्ग का उपदेश दिया है। 

है जीवो | आप भी पुरुषार्थ से इस मार्ग को अपनाओ। 

श्रेणिक--अहो, प्रभो! आपका दिव्य उपदेश सुनकर हम 
पावन हो गये हैं, हमारा जीवन धन्य हुआ। 

अभय- प्रभो ! इस संसार-समुद्र से मेरी मुक्ति कब होगी ? 

दिव्यध्वनि-- (पर्दे में से) हे भव्य ! आप अत्यन्त निकट भव्य 

हो, इस भव में ही आपकी मुक्ति होगी। 

अभय- प्रभो ! मेरे पिताजी को मुक्ति कब होगी ? 

दिव्यध्वनि-- (पर्दे में से) श्रेणिक महाराज को क्षायिक 
सम्यक्त्व हुआ है। उन्होंने अभी तीर्थंकरनामकर्म का बंध किया 
है। एक भव बाद ये तीर्थंकर होकर मोक्ष पधारेंगे। 

चेलना--अहो ! धन्य-धन्य ! | 

( सब खड़े होकर चले जाते हैं। पर्दा बन्द होता है। ) 

आठवाँ दृश्य 

महारानी चेलना और अभयकुमार का वैराग्य 
( महाराज श्रेणिक बैठे हैं, वहाँ अभयकुमार आता है। ) 

अभय--िताजी ! भगवान की दिव्यध्वनि में जब से मैंने यह 

सुना है कि मैं इसी भव का मोक्षगामी हूँ, तभी से मेरा मन इस 
संसार से उठ गया है। मैं अब यह संसार स्वण में भी देखूँगा नहीं, 

बाहर के भाव तो अनन्त बार किये। अब मेरा परिणमन अन्दर 

ढलता है। अब तो मैं मुनि होकर आत्मा के अतीन्द्रिय आनन्द का 
भोग करूँगा। पिताजी ! मुझे स्वीकृति प्रदान करो । 

श्रेणिक--अरे कुमार! ऐसी छोटी उम्र में क्या तुम दीक्षा 

लोगे ? तुम्हारे बिना इस राज्य का कार्यभार व वैभव कौन सँभालेगा ? 

बेटा! अभी तो मेरे साथ राज्य भोगो, बाद में दीक्षा लेना। 

अभय--नहीं-नहीं, पिताजी ! चैतन्य के आनन्द के सिवाय 

अब और कहीं मेरा मन एक क्षण भी नहीं लगता | अब तो मैं एक 

क्षण का भी विलम्ब किये बिना आज ही चारित्रदशा को अंगीकार 

करूँगा। 

श्रेणिक-- अहो, पुत्र ! धन्य है तेरे वैराग्य को और दृढ़ता को । 
पुत्र! तेरे वैराग्य को मैं नहीं रोक सकता । तेरी चेलना माता स्वीकृति 

दे तो खुशी से जाओ और आत्मा का पूर्ण हित करो। 

( अब अभयकुमार माता चेलना के पास जाता है। चेलना देवी 
स्वाध्याय कर रही हैं। ) 

मिथ्यात्व आदिक भाव तो चिरकाल से भाये अरे। 

सम्यक्त्व-आदिक भाव पर क्षण भी कभी भाये नहीं ॥ 

अहो, रलत्रय की आराधना करके मैं इस भव-समुद्र से छूटूँ- 
ऐसा धन्य अवसर कब आयेगा ? 

अभय--माता ! आप जैसी आत्महित की मार्गदर्शक माता 

मुझको मिली--यह मेरा धन्य भाग्य है। हे माता ! आप मेरी अन्तिम 

माता हो। अब इस संसार में मैं दूसरी माता बनानेवाला नहीं हूँ। 
संसार में डूबे हुए इस आत्मा का अब उद्धार करना है। हे माता ! 

आज ही चारित्रदशा अंगीकार करके मैं समस्त मोह का नाश 

करूँगा और केवलज्ञान प्रगट करूँगा। इसलिए हे माता ! मुझको 

आज्ञा प्रदान करो। 

चेलना--अहो पुत्र! धन्य है तेरी भावना को !! जाओ पुत्र, 
प्रसन्नता से जाओ और पवित्र रत्नत्रय धर्म की आराधना करके 

अप्रतिहतरूप से केवलज्ञान प्राप्त करो | पुत्र ! मैं भी तुम्हारे साथ ही 
दीक्षा लूँगी। अब इस भवश्रमण से बस हो, अब तो इस स्त्री पर्याय 
को छेदकर मैं भी अल्पकाल में केवलज्ञान प्राप्त करूँगी। 

अभय- अहो माता ! आपके वैराग्य को धन्य है। चलो, दीक्षा 

लेने के लिए भगवान के समवसरण में चलें । 

(दोनों गाते-गाते भावना करते हैं ।) 

चलो आज श्री वीर जिनचरण में 

बनकर संयमी रहेंगे निज ध्यान में । 

राजगृही नगरी में श्रीजिन विराजे 

समवशरण मध्य जिनराज शोभते 

  चलो आज श्री वीर जिनचरण में 

3*ध्वनि सुनेंगे श्री वीरप्रभु की 

रहेंगे मुनिवरों के पावन चरण में 
चलो आज श्री वीर जिनचरण में 

छोड़ के परसंग आज दीक्षा धरेंगे 

राजपाट छोड़ि के संग वीर रहेंगे 

वन जंगल में हम विचरण करेंगे 

चलो आज श्री वीर जिनचरण में 

€ गाते-गाते दोनों चले जाते हैं। पर्दा बन्द होता है। ) 

सूत्रधार-- (पर्दे में से) आप सभी इस नाटक द्वारा जैनधर्म 

की प्रभावना का आदर्श लें और... 

भारत के घर-घर चेलना जैसी आदर्श माता बनें। 

घर-घर अभयकुमार जैसी वैरागी बालक बनें। 

घर-घर जैनधर्म का प्रभाव फैले। 

जैनशासन सर्वत्र जयवंत ad | 

बोलो, श्री महावीर भगवान की जय। 

बोलो, जैनधर्म प्रभावक सर्व सन््तों की जय। 

बोलो, जैनधर्म की जय। 

॥ इति॥ 

